
Astelehena, 2008.eko Urtarrilaren 14a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

FAMILIA, GAZTERIA, KIROL ETA GIZARTE GAIETAKO DEPARTAMENTUA 

Neurri judizialak betetzeko adingabeentzako zentroa eraikiko du Nafarroako Gobernuak, 2010erako, Ilundainen (Aranguren Ibarra)

6,1 milioi euroko inbertsioa egin beharko dute, eta 20 plaza izanen ditu 

Astelehena, 2008ko urtarrilaren 14a. Nafarroako Gobernuak 6,1 milioi euroko urte anitzeko gastua onartu du, gaur, Ilundainen (Aranguren Ibarra) neurri judizialak betetzeko zentroa eraikitzeko, 14 eta 18 urte arteko adingabeentzat. Zentroak 20 plaza izanen ditu, eta aurreikuspenen arabera, 2010. urtearen amaieran jarriko dute abian. 

Adingabeentzako zentroak 5.000 m2ko azalera hartuko du, Ilundaingo 9. poligonoko 16 A landa lursailean. Datozen hiru urteetan zehar eraikiko dute, eta aurreikuspenen arabera, gastua honela banatuko da: 986.000 euro 2008an, 3.415.925,93 euro 2009an, eta 1.740.000 euro 2010ean.

Hiru urteko lanak hiru eraikin izanen dituen zentroarentzat

Adingabeen arloko legediaren arabera, gazteen aurka eman daitezkeen epai judizialak 14 dira, eta lau taldetan sailkatu daitezke: zentro batean sartzea erregimen itxian, erregimen erdi irekian (adingabeek hezkuntza, lan edo aisialdi jarduerak egin ditzakete zentrotik kanpo), erregimen irekian (zentroa bizilekua baino ez da, eta adingabeek lan edo hezkuntza jarduerak normaltasunez egin ditzakete), eta asteburuko neurriak. 

Neurri judizialen aniztasuna eta urtero gisa horretako zenbat zigor ezartzen dituzten kontuan hartuta (zentroetan sartzeko 28 zigor ezarri zituzten joan den urtean), hiru zati izanen dituen adingabeentzako zentroa egitea erabaki du Nafarroako Gobernuak (administraziorako eta zerbitzuetarako eraikina eta adingabeak erregimen itxian eta gainerako erregimenetan sartzeko bi bloke izanen dituena, hain justu). Aldi berean hogei gazte artatu ahal izanen dituzte bertan. 

Zehazki, administrazio eta zerbitzuetarako eraikinak, administrazio bulego eta gainerako bulegoez gain, honako hauek ere izanen ditu: sukaldea, garbitegia, ostalaritza ikasgela, biltegia, makina gela, eta mantentze tailerra. 

Egoitza eta segurtasun eraikinek antzeko egitura izanen dute: sotoa (gimnasioa, aldagelak, segurtasun gela eta garajea egonen dira bertan), eta bi solairu, egoitza gisa (hartara, adin, sexu edo pedagogia irizpideen arabera banatu ahal izanen dituzte adingabeak).

HERRI LAN, GARRAIO ETA KOMUNIKAZIO DEPARTAMENTUA

Nafarroako Gobernuak presazkotzat jo du ondasunen okupazioa Lekunberri-Albiasu saihesbideko zeharbideak ezabatzeko 

Proiektuaren xedea errepide berri bat eraikitzea da Industrialdeko trafikoa herri gunetik kanpo ateratzeko 

Astelehena, 2008ko urtarrilaren 14a. Nafarroako Gobernuak presazkotzat jo du gaurko bilkuran Lekunberri-Albiasu saihesbidean zeharbide arriskutsuak ezabatzeko proiektuak erasaten dituen eskubide eta ondasunen okupazioa. 

2007ko ekainean, proiektuak hartzen dituen lurren nahitaezko desjabetze tramiteari ekin zitzaion, eta ondasun horien zerrenda jarri zen jendaurrean. Errepide honetatik igarotzen den ibilgailu kopurua ikusita eta errepide zati arriskutsu batzuk egokitu beharrak bultzatuta, Foru Gobernuak presazkotzat jo du erasandako ondasunen okupazioa, lanak ahal bezain pronto hasteko.

Proiektuaren helburua 720 metroko errepide bat eraikitzea da, Lekunberriko Industrialdearen kanpo-komunikaziorako eta herri barruko trafikoa murrizteko. Errepidearen trazatuak udal hirigintza plangintzak xede horretarako gordetako lursailak hartuko ditu. Albiasurako errepidearen biribilgunean hasi eta saihesbidearen ipar-mugan dagoen biribilgunean amaituko da, A-15 autobiderako sarbideak eta Donostiarako eta Leitzarako errepide zaharrek bat egiten duten lekuan. Errepidea 10 metro zabal izango da, 3,5 metroko lerro eta 1,5 metroko bazterbideekin. Biribilgune berriaren erradioa 12,5 metrokoa izango da. Luzetarako drainadura zanga edo areken bidez egingo da; zeharkakoa, 1,20 metroko diametroko hormigoizko hodi fabrika-obren bitartez. Azken horiek animalien pasabide gisa erabiliko dira, alboko barne-pasabide goratu baten bidez.

Errepidearen alde bietako finkak behe-pasabide baten bidez lotuko dira, hormigoi armatuko markoarekin. Pasabide horretatik igaroko da bidea, lurraldearen irisgarritasunaren mesederako.

Errepideak Azin erreka zeharkatuko du 0+665 puntu kilometrikoan. Horretarako, 6 habe aurrefabrikatuz eta hormigoi armatuzko lauzaz eraikitako taula erabiliko da. Errekaren isuriari kalterik ez egiteko, haren ibilgua aldatuko da 90 metroko tartean. Ibilgu berriak 45 metro izango ditu eta sekzio trapezoidalekoa izango da: 6 m-ko oinarri txikia eta 9 m-ko oinarri handia, harri-lubetaz babestutako 3,5 m-ko ezpondekin. Proiektuaren lizitaziorako oinarri-aurrekontua 1,66 milioi eurokoa da.

OSASUN DEPARTAMENTUA 

Gobernuak baimena eman dio O-NOZri, 2008an txertoak emateko esparru-akordioaren izapideak egiteko

Astelehena, 2008ko urtarrilaren 10a. Nafarroako Gobernuak, gaurko bileran, baimena eman dio Osasunbidea-Nafarroako Osasun Zerbitzuko zuzendariari, tuberkulosi infekzioen aurkako txertaketa programako txertoak emateko eta tuberkulosi infekzioak garaiz antzemateko esparru-akordioaren izapideak egiteko. 2008ko gastuaren aurrekontua 407.847 eurokoa da, eta kontratua hainbat urtez luzatu ahal izanen dute, 2011ra arte.  

Txertoak Osasun Departamentuak sortutako txertaketa programaren baitan daude kokatuta, eta dosiak kasuan kasuko biztanle taldearen arabera ezartzen dituzte. 2008ko erosketa kontratuaren baitan dauden txertoak eta dosiak honako hauek dira: 

-Txerto hirukoitz birikoa (elgorria, hazizurriak, errubeola): oro har, haurrei ematen diete, bi dositan (15 hilabeterekin eta 3 urterekin). Hala ere, 6 urteko haur batzuk ere txertatzen dituzte Nafarroan, aurreko programaren baitan daudenak, hain justu. 20.000 dosi erosten dituzte, eta aurreikusitako kostua 154.000 eurokoa da. 

-Tuberkulina: tuberkulosi infekzioa garaiz antzemateko erabiltzen da, eta oro har, 14 urteko gazteei eta infekzioa dutenekin harremanetan egoteagatik arrisku taldeetakoak diren pertsonei ematen diete. 20.000 dosi erosten dituzte, eta aurreikusitako kostua 25.580 eurokoa da.

- Difteria-tetanosa (helduak): oro har, lehenengo txertoa 14 urteko gazteei ematen diete, hiru dositan, eta geroago, birtxertatzeak egiten dituzte. 33.000 dosi erosten dituzte, eta aurreikusitako kostua 95.040 eurokoa da.
-Difteria-tetanosa (pertusi azelularra -kukutxeztula-): oro har, 6 urteko haurrak txertatzen dituzte, jaioberriei jartzen dieten txerto hexabalentea indartzeko. 6.300 dosi erosten dituzte, eta aurreikusitako kostua 100.800 eurokoa da.

-Amaitzeko, B hepatitisaren aurkako txertoak, haurrentzako (900 dosi, 5.427 euroko kostua) eta helduentzako (2.700 dosi, 27.000 euroko kostua). 

EKONOMIA ETA OGASUN DEPARTAMENTUA

Joan den urtarrilaren 1az geroztik, matrikulatze zerga ibilgailuen kutsadura ahalmenaren mende dago

Astelehena, 2008ko urtarrilaren 14a. Nafarroako Gobernuak zergak bateratzeko Legegintzako Foru Dekretua onartu du, gaurko bileran, eta bertan xedatu dutenez, matrikulatze zergaren zenbatekoa ibilgailuen igorpen kutsatzaileen bolumenaren mende egonen da. 

Dekretuaren helburua honako hau da: garraiobide jakin batzuen gaineko zerga bereziari buruzko Nafarroako legedia (hots, matrikulatze zergari buruzkoa) Estatuko araudian (38/1992 Legea) egindako aldaketetara egokitzea. Tasa berriak 2008ko urtarrilaren 1az geroztik daude indarrean, eta ezarpena atzeraeraginezkoa izanen da egun horretatik gaur onartu duten Dekretua indarrean jarri arte matrikulatutako ibilgailuei dagokienez. Hain zuzen ere, Nafarroako Aldizkari Ofizialean argitaratu biharamunean jarriko da indarrean Dekretua. 


Aldaketek 42., 47. eta 48. artikuluetan dute eragina. Aldaketa honako hau da, funtsean: joan den abenduaren 31ra arte ibilgailuen zilindradaren arabera zehazten zituzten zerga tasak, baina aurtengo urtarrilaren 1etik aurrera, bost taldetan sailkatuko dituzte ibilgailuak, CO2aren igorpen ofizialen arabera. Sailkapenak ez du eraginik zenbait ibilgailuri dagokionez (hala nola, “quad”, ur motor, aisialdiko itsasontzi eta ontzi, hegazkin, hegazkin arin, eta gainerako aireontziei dagokienez), eta 4. eta 5. taldeei atxikita egonen dira zuzenean. 


Gainera, orain arte auto berria erosi eta erabilitako autoa behin betiko bajan emanez gero (autoak desegiteko lekura eramateko), ibilgailuaren jabeari beherapena egiten zioten matrikulatze zergan, Prever Planari esker, baina Dekretuak indargabetu egin du dedukzio hori. 

Tasa berriak


Araudi berriaren arabera, kilometro bakoitzeko 120 gramo CO2 baino gutxiago igortzen dituzten ibilgailuek, edo barne errekuntzakoa ez den motor bakarra dutenek, ez dute matrikulazio zergarik izanen. 


Kilometro bakoitzeko 120-160 gramo CO2 igortzen dituzten ibilgailuen kasuan, tasa ibilgailuaren erosketa prezioaren %4,75ekoa izanen da, eta 160-200 gramo CO2 igortzen dituztenen kasuan, berriz, %9,75ekoa. Kilometro bakoitzeko 200 gramo CO2 baino gehiago igortzen dituzten ibilgailuek, eta “quad”, ur-motor, eta igorpen maila egiaztatzen ez duten ibilgailuek, salneurriaren %14,75eko matrikulatze zerga izanen dute. Amaitzeko, 5. taldean, gainerako taldeetan ez dauden ibilgailuak, aisialdiko itsasontziak eta ontziak, eta aireontziak egonen dira, eta kasu horretan, tasa %12koa izanen da. 


Igorpen ofizialak egiaztatzeko, hala dagokionean, ibilgailuaren ekoizleak edo inportatzaileak xede horretarako egindako ziurtagiria beharko da. Azterketa teknikoko txartelean edo kasuan kasuko ibilgailuari begira egindako beste edozein dokumentu ofizialetan igorpenen berri ematen denean, ez da ziurtagirik beharko.

LURRALDEAREN ANTOLAMENDU ETA ETXEBIZITZA  DEPARTAMENTUA

Lodosan Udalez gaindiko Plan Sektorial deklaratu da Jarduera Ekonomikoen Eremua

Astelehena, 2008ko urtarrilaren 14a.  Nafarroako Gobernuak Udalez gaindiko Plan Sektorial deklaratu du Lodosako Jarduera Ekonomikoen Eremuaren Plana, Berrikuntza, Enpresa eta Enplegu Departamentuak sustatzen duena, Nafarroako Industria Lurzorua S.A. (NSUINSA) sozietate publikoaren bidez.
Espedientea jende aurrean jarriko da hogeita hamar eguneko epeaz eta aldi berean audientzia emanen zaio instalakuntzek ukitzen duten Udalari. Horretarako, espedientea eskuragai egonen da Lurraldearen Antolamendu eta Etxebizitza Departamentuan (Armada etorbidea, 2, 3. maila, Iruña), nahi adina alegazio aurkezten ahal delarik. Halaber, espedientea jende aurrean ere jarriko da epe berberaz Ingurumeneko Ebaluazio Estrategikoaren ondorioetarako.
Industria Eremuak 895.877 metro karratu ditu eta Lodosako udal dermioko hegoaldeko herenean kokatuta dago, Ebro ibaiko mendebaldean eta Errioxako mugan, Sartagudako udal dermiotik 1.200 metro ingurura eta Lodosako herri-gunetik 4.300 metro ingurura. Ebro Ibaitik, Lodosako Ubidetik eta martxan dauden hainbat azpiegitura saretik hurbil dago. Eremuaren mugak hauexek dira: AP-68 autopista (hego mendebaldea), NA-123 errepidea (hego ekialdea), Castejón-Miranda de Ebro trenbidea (ekialdea) eta zenbait landa-bide.
2006ko azaroaren 9an, Industria eta Teknologia, Merkataritza eta Lan Departamentuak, NASUINSA-ren bitartez, Lodosako Jarduera Ekonomikoen Eremuaren Plana aurkeztu zuen Udalez gaindiko Plan Sektorial gisa tramitatua izan zedin. Memoriak dioenez, helburua da ikertzen ari den eremuaren oraingo egoera eta egin beharrekoak definitzea, eremu ekonomikoa ezartzeko xedez, eskualdean jarduera ekonomikoa sortzen duten enpresen jartzea ahalbideratzen duena.
HEZKUNTZA DEPARTAMENTUA

Irakasle ez unibertsitarioarentzako euskarazko prestakuntzaren eskaintza zabalagoa izanen da
Astelehena, 2008ko urtarrilaren 14a.  Irakasle ez unibertsitarioarentzako euskarazko prestakuntza eskaintzaren handitzeak eta birziklatzerako hainbat neurrik ordezkatu behar dute maiatzaren 19ko 162/1988 Foru Dekretua, aipatu dataz geroztik eskaini izan diren ikastaroak arautzen zituena. Neurri berriak sartuta daude “Nafarroako irakaskuntza publikoaren kalitatea hobetzeko Itunean (2007-2010)”. Itun hau Hezkuntza Departamentuak eta sindikatuek sinatu zuten.
Hori dela-eta, Nafarroako Gobernuak aipatu araudia indargabetu egin du bai eta 159/1988 Foru Dekretuaren parrafo bat ere, ikastaroak aipatzen dituena. Neurria justifikatzen da aipatu testuetan ezarritako baldintzek ez dituztelako betetzen arlo honetako akordioak, Nafarroako irakaskuntza publikoaren kalitatea hobetzeko Itunean (2007-2010)” islatzen direnak. Arestian aipatu den bezalaxe, indargabetzea konpentsatzeko deialdiak eginen dira urtero ikastaroak antolatu eta garatzeko Itunak ezartzen dituen ondoko baldintza hauetan:

a) Prestakuntza eta birziklatze eskaintza handitzea
b) Urtero gehienez ere 10 irakasle onartuko dira birziklapen ikastaroetan, atalase mailan. Euskarazko birziklapen ikastaro trinko horietan parte hartu ahal izanen dute behin betiko destinoaren jabe izan eta 5 urtetik gorako antzinatasuna duten irakasleek.

c) Ikastaro horietan gehienez bi ikasturte egon ahal izanen da, behar adina ikasten ari dela frogatzen baldin bada, betiere.

d) Aldi baterako kontratua duten irakasleek ere birziklapen ikastaroetan parte hartu ahal izanen dute (gehienez 10 postu urtean). 

HEZKUNTZA DEPARTAMENTUA

Nafarroako Eskola Kontseiluko kideak berritu dira

Astelehena, 2008ko urtarrilaren 14a.  Nafarroako Gobernuak erabaki bat hartu du kideak berritzeko Nafarroako Eskola Kontseilu edo Hezkuntza Batzorde Gorenean, legeak ezartzen duen lau urteko agintaldia bukatu baita.

Horrela bada, izendatu diren kideak ondoko hauek dira:

Ikastetxe publikoetako irakasleen izenean: José Miguel Gastón  Aguas (STEE-EILAS), eta María Soledad Garjón Lopez (AFAPNA).

Nafarroako Toki Entitateen izenean: Irene Jiménez Iribarren.

Izen handia duten gizon-emakumeen izenean: Alberto Arriazu Agramonte  eta Jesús María Ezponda Iradier.

Nafarroako Unibertsitate Publikoaren izenean: Javier Casalí Sarasibar.

Nafarroako Foru Parlamentuaren izenean: María Victoria Arraiza Zorzano eta  Carmen María González García.

Ordezkari gehien duen sindikatuaren izenean (UGT): Yolanda Salinas Cancel.

Eta, azkenik, Ikasleen Guraso Elkarte eta Federazioen izenean (CONCAPA): José Javier Solabre Heras.
LANDA GARAPEN ETA INGURUMENEKO DEPARTAMENTUA

114.000 euroko hainbat urtetarako gastua onetsi da elikakatea kontrolatzea helburu duten likidoen manipulaziorako sistema automatikoa erosteko

Astelehena, 2008ko urtarrilaren 14a.  Nafarroako Gobernuak baimena eman dio Landa Garapen eta Ingurumeneko Departamentuari 114.000 euroko hainbat urtetarako gastua egin dezan elikakatea kontrolatzea helburu duten likidoen manipulaziorako sistema automatikoa erosteko. Kontrol horiek Europar Batasunak eskatzen ditu eta aipatu sistema erabiliko da behi aziendari bigarren odol-ateratzea egiteko bruzelosi diagnostikatzeko xedez.
Aipatu gastua honelaxe banatuko da: 32.000 euro 2008. urtean; 33.500 euro 2009. urtean; 33.500 euro 2010. urtean; eta 15.000 euro 2011. urtean.
LANDA GARAPEN ETA INGURUMENEKO DEPARTAMENTUA

Hitzarmen bat onetsi da Informazio Geografikoaren Institutu Nazionalarekin sinatzeko Nafarroako lurzoruaren okupazioari buruzkoa
Astelehena, 2008ko urtarrilaren 14a.  Nafarroako Gobernuak baimena eman dio Landa Garapen eta Ingurumeneko Departamentuari 114.000 euroko hainbat urtetarako gastua egin dezan elikakatea kontrolatzea helburu duten likidoen manipulaziorako sistema automatikoa erosteko. Kontrol horiek Europar Batasunak eskatzen ditu eta aipatu sistema erabiliko da behi aziendari bigarren odol-ateratzea egiteko bruzelosi diagnostikatzeko xedez.

